EH Bildu Nafarroa talde parlamentarioari atxikitako foru parlamentari Bakartxo Ruiz Jaso andreak idatzizko galdera egin du (9-17/PES-00251). Hauxe da horri buruz Herritarrekiko eta Erakundeekiko Harremanetarako kontseilariak ematen dion informazioa:
Memoria Historikoaren arloko Koordinazio Batzorde Teknikoak, 2016ko azaroaren 25ean egindako bilkuran, ikur frankisten errolda onetsi zuen, bai eta ikur horiek kentzeari buruzko gomendioak ere, eta Bakearen, Bizikidetzaren eta Giza Eskubideen Zuzendaritza Nagusiaren esku utzi zuen hura Nafarroako Gobernuari aurkeztea.
Nafarroako Gobernuak, 2016ko azaroaren 30eko erabakiaz, ikur frankisten behin-behineko erroldaren jakinaren gainean zegoela adierazi zuen eta hura berretsi zuen, eta onartu egin zituen ikur horiek kentzeko gomendioak. Nafarroako Gobernuaren azaroaren 30eko Erabakia 2017ko urtarrilaren 13ko 9. Nafarroako Aldizkari Ofizialean argitaratu zen.
Ikur frankisten behin-behineko errolda eta ikur horiek erretiratzeko gomendioak argitaratuta, informazio hori Nafarroako Udal eta Kontzejuen Federazioari igorri zitzaion, bai eta hainbat udal eta kontzejuri ere, erroldan jasotako ikurrak erretira zitzaten.
Bestalde, Bakearen, Bizikidetzaren eta Giza Eskubideen Zuzendaritza Nagusiak finantzaketa-lerro bat ezarri zuen toki entitateentzako 2017ko diru-laguntzen deialdian, ikur frankistak erretiratzeko laguntza ekonomikoa emateko.
Tokiko esparruari dagokionez, 2017an zehar udal bat baino gehiago izan dira beren eremu publikoetatik ikur frankistak erretiratu dituztenak. Batzorde Teknikoak 2017an izan zuen bileran prozesuaren analisi kuantitatibo bat aurkezteko asmoz, udalei eskatu zitzaien beren datuak eguneratu zitzaten. Guztiek ez dute oraindik erantzun; hori dela eta, datuak, gaur egun, oraindik ere behin-behinekoak dira, zeren eta komunikazio berriak jaso eta eguneratutako irudi hori osatzeko zain baikaude.
Prozesu horrekin batera, legegintzaldiaren hasieratik, Nafarroako Gobernuak aurrera egin du Gobernuaren eta haren departamentuaren espazio propioetan ikur frankistak erretiratzen. Diputazioaren Jauregiko gurutze erramuduna erretiratzeaz gainera, Jauregiko egoitzetako hainbat objektu erretiratu dira, bai eta NAPIren eraikinean zegoen beirate bat ere, gurutze erramuduna zuena, eta Gurutze Plaza Institutuko beste beirate bat ere, arrazoi berarengatik. Une hauetan, Nafarroako Ospitaleguneko beste armarri bat, gurutze erramuduna duena, erretiratzeko prozesuan gaude.
Bestalde, zure galderaren bigarren zatiari dagokionez, jakitera eman behar dizut ez dela inongo espedienterik hasi entitate publikoei edo jabe partikularrei diru-laguntzak edo laguntzak erretiratzeko. Gure ustez oraindik ere aukera bat badago eragile guztien laguntza eta parte-hartzea lortzeko.
Hori guztia jakinarazten dizut, Nafarroako Parlamentuko Erregelamenduaren 194. artikuluan ezarritakoa betez.

